
Vasishthakalpoktam Mahamrityunjayadi Vidhanam

వసిష్ఠకల్పోక్తం  మహామృత్యుఞ్జయాదివిధానమ్

త్ర్యమ్బకస్య  విధానన్తు కీర్తయిష్యే  మునీశ్వరాః ।
యథోక్తవిధినాయుక్తం సంస్మృతం బ్రహ్మణా  పురా ॥ ౧॥
మృత్యుఞ్జయస్త్రిధా   ప్రోక్త   ఆద్యో మృత్యుఞ్జయః  స్మృతః ।
మృతసఞ్జీవనీ  చైవ  మహామృత్యుఞ్జయస్తథా  ॥౨॥
మృత్యుఞ్జయః  కేవలః స్యాత్పుటితో వ్యాహృతిత్రయైః   ।
తారం (ఓం) త్రిబీజం  (హౌం జూఁ సః)వ్యాహృత్య పుటితో మృతజీవనీ ॥ ౩॥
తారం త్రిబీజం  వ్యాహృత్య పుటితైస్తైస్త్రియమ్బకః    ।
మహామృత్యుఞ్జయః  ప్రోక్తః   సర్వమన్త్రవిశారదైః   ॥ ౪॥
తత్రైవ  విశేషః - “ప్రణవాన్తే  ప్రసాద  - (హౌం) శ్చ మృతిహారక - (జూఁ సః) -మేవ చ ।
భూరాదివ్యాహృతయశ్చ త్ర్యమ్బకేతి  చ ఋక్ తతః ॥ ౫॥
విపర్యయేణ త్రిబీజం  తద్వచ్చ వ్యాహృతిత్రయమ్  ।
స్వాహాన్తో మనురేషోఽయం శుక్రేణారాధితః  పురా ॥౬॥
మహామృత్యుఞ్జయ  ఇతి విశ్రుతో  భువనత్రయే  ।
ఓం కారైః  సహితః షడ్భిశ్చతుర్దశభిరేవ  చ ॥ ౭॥
మృత్యుఞ్జయం  తం విధివదుపాస్యేప్సితమాప్నుయాత్ ॥అ।
(ఆదౌ ప్రాసాదబీజం  తదను మృతిహరం తారకం వ్యాహృతిశ్చ,
ప్రోచ్చార్య  త్ర్యమ్బకం  యో జయతి మృతిహరం భూయ ఏవైతదాద్యమ్  । )

కృత్వా న్యాసం షడఙ్గం  స్రవదమృతకరం  మణ్డలాన్తః  ప్రవిష్టమ్  ,

ధ్యాత్వాయోగీశరుద్రం  స జయతి మరణం శుక్రవిద్యాప్రసాదాత్   ॥౮॥
॥ అథ మన్త్రస్వరూపమ్  ॥
ఓం భూః ఓం భువః ఓం స్వః ఓం త్ర్యమ్బకం  యజామహే ఇతి ఋక్ ఓం స్వః
ఓం భువః ఓం భూః ఓం ఇత్యష్టచత్వారింశద్  (౪౮) - వర్ణాత్మకః  కేవలమృత్యుఞ్జయః  ॥
౧॥

వసిష్ఠకల్పోక్తం  మహామృత్యుఞ్జయాదివిధానమ్

ఓం హౌం జూఁ సః ఓం భూర్భువః స్వః ఓం త్ర్యమ్బకం  యజామహే. ఇతి ఋక్
ఓం స్వః భువః భూః ఓం సః జూఁ హౌం ఓం ఇతి ద్విపఞ్చాశద్ (౫౨) - వర్ణాత్మకో
మృతసఞ్జీవనీమన్త్రః   ॥
॥ అథ మహామృత్యుఞ్జయమన్త్రః   ॥
ఓం హౌం ఓం జూఁ ఓం సః ఓం భూః ఓం భువః ఓం స్వః
ఓం త్ర్యమ్బకం  యజామహే సుగన్ధిం  పుష్టివర్ద్ధనమ్   ।
ఉర్వారుకమివ బన్ధనాన్మృత్యోర్ముక్షీయ  మామృతాత్
ఓం స్వః ఓం భువః ఓం భూః ఓం సః ఓం జూఁ ఓం హౌం ఓం స్వాహా
ఇతి ద్విషష్టి (౬౨) - వర్ణాత్మకో  మహామృత్యుఞ్జయశుక్రారాధితో   మన్త్రః  ॥
॥ అథ ప్రయోగవిశేషః  ॥
గ్రహపీడాసు  సర్వాసు మహాగదనిపీడనే ।
వియోగే బాన్ధవానాఞ్చ  జనమార ఉపస్థితే  ॥ ౧॥
రాజ్యభఙ్గే ధనగ్లానౌ  క్షిప్రమృత్యువినాశనే  ।
అభియోగే (రాజకీయవ్యాధౌ) సముత్పన్నే మనోధర్మవిపర్యయే ॥౨॥
మృత్యుఞ్జయస్య  దేవస్య విధానం క్రియతే  బుధైః  ।
రాష్ట్రభఙ్గే  జనక్లేశే  మహారోగనిపీడనే ॥ ౩॥
కోటిసఙ్ఖ్యః  జపః ప్రోక్తో  మునిభిస్తత్త్వదర్శిభిః  ।
సామాన్యగదపీడాయాం దుష్టస్వప్నస్య  దర్శనే ॥ ౪॥
మృత్యుఞ్జయస్య  దేవస్య జపో లక్షమితః శుభః ।
అపమృత్యువినాశాయ జపోఽయుతమితః స్మృతః ॥ ౫॥
దుర్వార్తాశ్రవణే  జాప్యం సుహృదామనృతే క్షుతే ।
యాత్రాయామయుతం  కార్యం సహస్రం  వా సమాహితైః  ॥౬॥
పూర్ణస్య  స్వస్య జాప్యస్య దశాంశవహనం మతమ్ ।
పాయసేన చ సాజ్యేన సమిద్భిస్తిలసర్పిషా ॥ ౭॥
శ్రీవృక్షస్య  (బిల్వ) ఫలైః  పత్రేః  కమలైః  శతపత్రకైః   ।
ఖర్జూరీభిశ్చ  సాజ్యాభిరన్యైర్యజ్ఞఫలైస్తథా     ॥౮॥
హవనం కారయేద్ విద్వాన్ కృత్వాచార్యార్చనక్రియామ్  ।
బ్రాహ్మణాన్  భోజయేత్సమ్యగ్ దశాంశేన యజేత్తథా ॥౯॥

ఏవం కృతే విధానే చ సర్వకర్మఫలం లభేత్ ।
చిన్తితార్థస్య  సిద్ధిః  స్యాన్నాత్ర కార్య్యా విచారణా ॥ ౧౦॥
శాన్తిరత్నే విశేషః –
ఆయుః కామో ఘృతేనాగ్నౌ జుహుయాల్లక్షసఙ్ఖ్యయా   ।
అయుతం వా సహస్రం  వా శతమష్టోత్తరం   తు వా ॥ ౧౧॥
ఆరోగ్యకామో జుహుయాదర్కకాష్ఠైర్ఘృతప్లుప్తైః     ।
పయసా వాపి జుహుయాద్ గవ్యేనాజ్యేన వా పునః ॥ ౧౨॥
పలాశసమిధో వాపి సర్వరోగప్రశాన్తయే  ।
అచ్ఛిద్రైరామ్రపర్ణైస్తు    పయోక్తైర్జుహుయాజ్జ్వరే    ॥ ౧౩॥
గుడూచీఖణ్డకైర్వాపి   ఖాదిరైర్వా  ఘృతప్లుతైః   ।
ప్రమేహే  మధునాహోమః పయసా వా ఘృతేన వా ॥ ౧౪॥
ఔదుమ్బరసమిద్భిర్వా హోమ ఆమలకేన వా ।
గుల్మే శాల్మలిహోమః స్యాత్తిలైః  కృష్ణైర్ఘృతేన   వా ॥ ౧౫॥
వర్ధసానసమిద్ధోమః   సద్యః శూలహరో భవేత్ ।
కరఞ్జసమిధో  వాపి నిర్గుణ్డీసమిధోఽపి   వా ॥ ౧౬॥
తైలేనాభ్యజ్య  జుహుయాద్వాతరోగప్రశాన్తయే  ।
శమీసమిద్భిర్జుహుయాదతిసారప్రశాన్తయే   ॥ ౧౭॥
శాన్త్యర్థమక్షిరోగస్య  పలాశసమిధః స్మృతాః ।
ఉన్మత్త (ధత్తూర ) - సమిధో హుత్వా అపస్మారాత్ప్రముచ్యతే ॥ ౧౮॥
కుబేరాక్షేన్ద్రవల్లీభ్యాం   నేత్రశూలేషు  హోమయేత్ ।
తైలేనాభ్యజ్య  జుహుయాద్వజ్జ్రఖణ్డైస్తథైవ     చ ॥ ౧౯॥
మాతులుఙ్గగుడూచీనాం  హోమః కామలనాశనః ।
మధురత్రయహోమేన  శాన్తిః స్యాద్రాజయక్ష్మణామ్  ॥౨౦॥
హోమాచ్చ ఫలమూలానాం గర్భరోగః ప్రశామ్యతి  ।
కుష్ఠే మసూరికైర్హోమో   మధురత్రయసంయుతైః   ॥౨౧॥
అథవా తైలసంయుక్తైర్జుహుయాద్    గౌరసర్షపైః   ।
యే చాన్యే ముఖరోగాః స్యుః శిరోరోగాస్తథైవ  చ ॥౨౨॥

తే సర్వే ప్రశమం యాన్తి తిలైర్హోమాద్   ఘృతప్లుతైః   ।
ఔదరాణాం తు రోగాణాం సర్వేషాం శాన్తిమిచ్ఛతా ॥౨౩॥
బిల్వవృక్షసమిద్ధోమః  కర్తవ్యో ద్విజసత్తమ ।
అధఃస్రావే  తు జుహుయాత్పద్మపత్రైర్ఘృతప్లుతైః     ॥౨౪॥
దూర్వాభిర్వా పయోక్తాభిర్జుహుయాచ్చన్దనేన   వా ।
అశ్వత్థస్య  సమిద్భిశ్చ రక్తస్రావే  తు హోమయేత్ ॥౨౫॥
అథవా గోఘృతేనైవ  రక్తాతీసారశాన్తయే ।
అన్యరోగేషు సర్వేషు కణ్ఠరోగమహోదరే  ॥౨౬॥
త్రిభిః  ఫలైస్తు  జుహుయాన్మధుక్షీరఘృతప్లుతైః   ।
మధురత్రయహోమస్తు  సర్వరోగోపశాన్తయే ॥౨౭॥
ఆయుర్వేదేషు యత్ప్రోక్తం యస్య రోగస్య భేషజమ్ ।
తస్య రోగస్య శాన్త్యర్థం  తేన తేన చ హోమయేత్ ॥౨౮॥
శ్రీకామో  బిల్వవృక్షస్య సమిద్భిరథవా ఫలైః  ।
పత్రైర్వాఽప్యస్య  జుహుయాన్మహతీం శ్రియమాప్నుయాత్  ॥౨౯॥
విద్యార్థీ జుహుయాద్యస్తు రుద్రాక్షైర్గోఘృతప్లుతైః     ।
విద్యాం చాయుస్తతో విత్తం లభతే నాత్ర సంశయః ॥ ౩౦॥
వృష్టికామస్తు  సమ్పూజ్య దేవదేవం త్రియమ్బకమ్  ।
అర్ఘ్యపాద్యాదిభిర్దేవమబ్లిఙ్గైరభిషేచయేత్     ॥ ౩౧॥
ఆపో హిష్ఠేతి  తిసృభిర్హిరణ్యవర్ణాదిభిస్తథా   ।
పావమానానువాకేన త్ర్యమ్బకేత్యనయా ఋచా ॥ ౩౨॥
వైతసీభిః  సమిద్భిశ్చ జుహుయాత్పయసా ప్లుతైః   ।
అయుతం వా సహస్రం  వా జుహుయాత్పయసాఽపి వా ॥ ౩౩॥
పుణ్యాహం వాచయేద్విప్రైర్బ్రాహ్మణాన్భోజయేత్తతః  ।
దశాహాభ్యన్తరే వృష్టిర్భవత్యేవ  న సంశయః ॥ ౩౪॥
వృష్టికామశ్చార్ద్రవాసా   వటవృక్షసముద్భవైః  ।
సమిద్భిర్జుహుయాన్మన్త్రాన్సద్యో   వృష్టిమవాప్నుయాత్  ॥ ౩౫॥
నాభిమాత్రజలే  స్థిత్వా  ధ్యాయన్ వై పుష్టివర్ద్ధనమ్   ।

జపేత్త్రియమ్బకం  మన్త్రం  మహతీం వృష్టిమాప్నుయాత్  ॥ ౩౬॥
అగ్నిహోత్రాత్సమాదాయ  సితం భసితముత్తమమ్ ।
అనయా తు ఋచాహుత్వా జలే వృష్టిం  నివారయేత్ ॥ ౩౭॥
పుత్రకామస్తు  జుహుయాత్పాయసం ఘృతసంయుతమ్ ।
చరుశేషం స్వయం భుక్త్వా పుత్రమాప్నోతి  మానవః ॥ ౩౮॥
ఇతి వశిష్టకల్పోక్తం  మృత్యుఞ్జయసఞ్జీవనీమహామృత్యుఞ్జయవిధానమ్    ॥
మన్త్రమహోదధౌ  విశేషః –
స్వజన్మదివసే యస్తు పాయసైర్మధురాన్వితైః   ।
జుహోతి తస్య వర్ద్ధన్తే   కమలారోగ్యకీర్తయః ॥ ౧॥
గుడూచీబకులోత్థాభిః  సమిద్భిర్హవనం  నృణామ్ ।
జన్మతారాత్రయే  రోగాన్మృత్యుం చాపి వినాశయేత్ ॥౨॥
ప్రత్యహం  జుహుయాద్దూర్వాం  అపమృత్యువినష్టయే  ।
కిం బహూక్తేన సర్వేష్టం  ప్రయచ్ఛతి  శివో నృణామ్ ॥ ౩॥
ఇతి మృత్యుఞ్జయవిధానం  ।

అపరో ద్వాదశాక్షరో మృత్యుఞ్జయః
“ఓం జూఁ సః పాలయ పాలయ సః జూఁ ఓం”
ఓం అస్య శ్రీద్వాదశాక్షరమృత్యుఞ్జయమన్త్రస్య    శ్రీకహోల  ఋషిః,
దేవీ గాయత్రీ ఛన్దః  మృత్యుఞ్జయరుద్రో  దేవతా,జూఁ బీజం, సః శక్తిః ,
సర్వారిష్టాల్పమృత్యునాశార్థే  జపే వినియోగః ।
ఓం హర హర స్వాహా హృదయే । ఓం కపర్దినే  స్వాహా శిరసే ।
ఓం నీలకణ్ఠాయ  స్వాహా శిఖాయై వషట్ ।
ఓం కాలకూటవిషభక్షణాయ స్వాహా కవచాయహుఁ ।
ఓం నీలఙ్కణ్ఠినే  స్వాహా అస్త్రాయ  ఫట్ ।
అథ ధ్యానం -

బాలార్కాయుతతేజసం ధృతజటాజూటేన్దుఖణ్డోజ్జ్వలం  
నాగేన్ద్రైః  కృతభూషణం జపవటీం శూలం కపాలం కరైః  ।

ఖట్వాఙ్గం  దధతం త్రినేత్రవిలసత్పఞ్చాననం   సున్దరం
వ్యాఘ్రత్వక్పరిధానమక్షవలయం  శ్రీనీలకణ్ఠం   భజే ॥ ౧॥

ఏవం ధ్యాత్వా మానసోపచారైః  సమ్పూజ్య జపేత్ ॥
మనునాఽనేన సఞ్జప్తైః   కుమ్భస్థైః  సలిలైః  శుభైః  ।
అభిషిఞ్చేత్ విషాక్రాన్తం   విషాన్ ముచ్యేత స ద్రుతమ్  ।
స్పృష్ట్వా  జపేద్విషాక్రాన్తం   తత్క్షణాన్నిర్విషో  భవేత్ ॥
ఇతి అపరో ద్వాదశాక్షరో మృత్యుఞ్జయః  సమ్పూర్ణః  ।

త్ర్యక్షరీమృత్యుఞ్జయజపవిధిః 
ఓం అస్య శ్రీత్ర్యక్షరాత్మకమృత్యుఞ్జయమన్త్రస్య     కహోలఋషిః,
దేవీ గాయత్రీఛన్దః  , శ్రీమృత్యుఞ్జయో   దేవతా,జూఁ బీజం, సః శక్తిః ,
ఓం కీలకం, సర్వారిష్టాల్పమృత్యునాశార్థే  జపే వినియోగః ।
కహోలఋషయే నమః శిరసే । దేవీగాయత్రీచ్ఛన్దసే   నమః ముఖే ।
శ్రీమృత్యుఞ్జయదేవతాయై   నమః హృది ।జూఁ బీజాయ నమః గుహ్యే ।
సః శక్తయే  నమః పాదయోః । ఓం కీలకాయ నమః సర్వాఙ్గే ।
ఇతి హృదయాదిన్యాసః ॥
అథ కరన్యాసః -
సాం అఙ్గుష్ఠాభ్యాం   నమః । సీం తర్జనీభ్యాం  నమః ।
సూఁ మధ్యమాభ్యాం నమః । సైం  అనామికాభ్యాం నమః ।
సౌం కనిష్ఠికాభ్యాం  నమః । సః కరతలకరపృష్ఠాభ్యాం  నమః ॥
అథ హృదయాదిన్యాసః -
సం హృది । సీం శిరసి ।సూఁ శిఖాయై ।
సైం  నేత్రత్రయాయ   ।సౌం కవచాయహుఁ । సః అస్త్రాయ  ఫట్ ॥
అథ ధ్యానం -

చన్ద్రార్కాగ్నివిలోచనం  స్మితముఖం పద్మద్వయాన్తః స్థితం
ముద్రాపాశమృగాక్షసూత్రవిలసత్పాణిం   హిమాంశుప్రభమ్  ।

కోటీరేన్దుగలత్  సుధాస్నుతతనుం హారాదిభూషోజ్జ్వలం
కాన్త్యా విశ్వవిమోహనం పశుపతి మృత్యుఞ్జయం  భావయేత్ ॥ ౧॥

మూలమన్త్రః  - ఓం జూఁ సః సః జూఁ ఓం ॥
అథ పురాణోక్తమృత్యుఞ్జయమన్త్రః   -
ఓం మృత్యుఞ్జయాయ  రుద్రాయ  నీలకణ్ఠాయ  శమ్భవే ।

అమృతేశాయ శర్వాయ మహాదేవాయ తే నమః ఓం ॥
ఇతి త్ర్యక్షరీమృత్యుఞ్జయజపవిధిః   సమాప్తా ।
ఇతి వసిష్ఠకల్పోక్తం  మహామృత్యుఞ్జయాదివిధానం  సమ్పూర్ణమ్  ।

